Nafarroako Parlamentuko Mahaiak, 2010eko irailaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas del Parlamento de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita beharrezkoak diren urratsak egin ditzan produkzio integratuko marka bat sor dezan Nafarroako untxi hazkuntzaren sektorerako.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko irailaren 7an

Lehendakaria: Elena Torres Miranda

MOZIOAREN TESTUA

Socialistas del Parlamento de Navarra parlamentu-taldeak, Legebiltzarreko Erregelamenduan xedatuaren babesean, ondoko mozioa aurkeztu du Osoko Bilkuran eztabaidatu eta onesteko. Horren bidez, Nafarroako Gobernua premiatzen da beharrezkoak diren urratsak egin ditzan, Nafarroako untxi hazkuntzaren sektorearekin batera, produkzio integratuko marka bat sor dezan Nafarroako untxi hazkuntzaren sektorerako.

Zioen azalpena

Produkzio integratuak, foru araudiak ezartzen duen moduan, berme gehigarria adierazten du elikadura-fase guztietan; hau da, animalia sortu edo hazten denetik produktua saltzen den arte. Halaber, adierazten du baldintza gehigarriak eskatzen direla jada araututa dagoen elikaduran eskatzen direnekin alderatuta, ingurumenarekiko errespetu handiagoa erakusten dutenak, eta produktu horiek animalien ongizateari buruzko araudia erabat beteta lortzen direla.

Produkzio integratuan, Administrazio Publikoak produkzio kontrolatzen du produkzio-metodoaren aldi bakoitzean, eta modu sinesgarrian ziurtatzen du prozesu osoaren errealitatea eta segurtasuna.

Dakigunez, produkzio integratuak kezka handiagoa erakusten du elikagaien segurtasunari eta baliabide naturalak zaintzeari buruz, araudi tekniko baten bidez.

Ezaguna da gure erkidegoan zenbait produkturen produkzio integratua arautu dela jada, eta, halaber, egia da produkzio integratuaren araudia aplikatzeak balio erantsia ematen diola produktuari, eta horrek mesede egiten diola ekoizleari edo abeltzainari, kasuaren arabera.

Hori dela eta, Socialistas del Parlamento de Navarra parlamentu-taldeak ondoko mozioa aurkeztu du, Osoko Bilkuran eztabaidatu eta bozkatzeko:

Erabaki proposamena:

Nafarroako Parlamentuak Nafarroako Gobernua premiatzen du beharrezkoak diren urratsak egin ditzan, Nafarroako untxi hazkuntzaren sektorearekin batera, produkzio integratuko marka bat sor dezan Nafarroako untxi hazkuntzaren sektorerako.

Iruñean, 2010eko ekainaren 24an

Foru parlamentaria: Samuel Caro Sádaba

